
Ṯabrat wis ṯnayen n arrasul
Bulus ɣar Timuṯawus

Lmuqaddima

1 1Nec ḏ Bulus ḏ ijjen n arrasul n Ƹisa Lmasiḥ
s ȓxaḍar n Arebbi ƹlaḥsab lwaƹeḏ nni iy ḏaneɣ

iwƹeḏ x ṯuḏarṯ nni iǧan ḏi Ƹisa Lmasiḥ. 2Tariɣ
ṯabrat-a i Timuṯawus wenni iy iǧan am memmi
iƹizzen xafi. Aɣarec yiȓi arḍa ḏ ȓehna ḏ arraḥmeṯ zi
Arebbi Babaṯneɣ ḏ Ƹisa Lmasiḥ Siḏiṯneɣ.
3Tcekkareɣ Arebbi wenni ƹebbḏeɣ zi ȓejḏuḏ inu

s yijjen n ḍḍamir iṣfan. Tettareɣ-as i Arebbi xac
ǧiȓeṯ ḏ nhar bȓa ma aḏ beddeɣ. 4Xmi tfekkareɣ ḏeg
imeṭṭawen nnec iteṭṭef-ayi-d ijjen n mezȓi ac ẓreɣ
ḥima aḏ ƹemmareɣ s ȓefraḥeṯ. 5Ƹeqȓeɣ x lʼiman
nnec bȓa nnifaq wenni iǧan ḏ amezwaru ḏi ḥennac
Lwiza ḏ yemmac Anisa. Ȓexxu teyyqeɣ ḏ ṣṣaḥ belli
aqaṯ ḏayec uȓa ḏ cek.

Lqudra nni iy yuca Arebbi i Timuṯawus
6Xmanaya ac fekkareɣ bac aḏ tsenhezzeḏ lqudra

nni iy ḏayec iǧan zi Arebbi ƹlaḥsab wami xac serseɣ
ifassen inu. 7Aqa Arebbi war ḏaneɣ yuci ca ijjen n
arruḥ n ṯiggwḏi; Lla, qa yuca-aneɣ-d ijjen arruḥ n
jjehḏ ḏ ȓemḥibbeṯ ḏ ȓeḥkam x yixef nneɣ s ȓaƹqeȓ.
8 Iḏen war tseḏḥa ca aḏ tcehḏeḏ x Siḏiṯneɣ niɣ
xafi nec iy iǧan ḏ ameḥbus ƹlaḥsab netta; Lla,
qebbeȓ aƹeddeb nni iǧan ƹlaḥsab Lʼinjil, s jjehḏ

n Arebbi. 9 Isenjem-aneɣ iȓaɣa-yaneɣ-d s yijjen n
uȓaɣi muqeddes. War ḏaneɣ d iȓaɣi ca ƹlaḥsab
lḥasanaṯ nneɣ; Lla, iȓaɣa-yaneɣ-d ƹlaḥsab lɣaraḍ
nnes netta ḏ arḍa nnes iy ḏaneɣ d yuca ḏi Ƹisa
Lmasiḥ qbeȓ ma aḏ tebḏa ȓweqṯ n ddunect-a qaƹ.
10Arḍa-ya qa imeḍhar-d ȓexxu wami d imeḍhar Ƹisa
Lmasiḥ wenni iy ḏaneɣ isenjamen wenni isbeṭṭȓen
ȓmewṯ. Ȓexxu s ufus n Lʼinjil yuwi-d ṯuḏarṯ ɣar
nnur ḏ ṯenni war ifennin ca. 11Ƹlaḥsab Lʼinjil-a
twaxḍareɣ nec aḏ beccareɣ aḏ iȓiɣ ḏ arrasul ḏ ijjen
n umseȓmaḏ. 12X ssabab-a nec qa tƹeddabeɣ x
marra ṯimesȓayin-a ṯina walakin war tseḏḥiɣ ca, nec
ssneɣ wenni iy zi umneɣ. Teyyqeɣ netta izemmar
aḏ iḥḍa lʼamana nni iy kiḏes jjiɣ ḥetta aȓ nhar nni
aneggaru.
13Meṯṯel ttaƹlim nni nican iy ṯesȓiḏ zzayi, akiḏes

iy ɣa yiȓi ijjen n lʼiman ḏ yijjen n ȓemḥibbeṯ iy
iǧan ḏi Ƹisa Lmasiḥ. 14Ḥḍa ṯamesȓayṯ nni iy ḏac
ijja ḏ lʼamana, ḥḍa-t s Arruḥ iqeddsen iy ḏayneɣ
izeddɣen.

Lmiṯal n umaṯneɣ Wanisfur
15Cek ṯessneḏ belli marra yinni iǧan ḏi lʼiqlim n

Asya semḥen ḏayi uȓa ḏ Fixulus ḏ Hirmujinus.
16Aḏ ibarek Siḏi Arebbi ȓeḥbab n umaṯneɣ

Wanisfur, aṭṭas n ṯwaȓaṯin isertaḥ-ayi war iseḏḥi ca
x snaseȓ inu. 17 Lla, netta wami iǧa ḏi ṯendint n
Ruma irezzu xafi aṭṭas aȓ wami iy ḏayi yufa. 18Aṯ
ijj Siḏiṯneɣ ḥima aḏ yaf arraḥmeṯ zi Siḏi Arebbi ḏi
nhar nni aneggaru. Cek ƹaweḏ ṯessneḏ mecḥaȓ n
ṯwaȓaṯin iy ḏayi iƹawen ḏi ṯendint n Ufasus.

Axeddam n Lmasiḥ

2 1 Iḏen fa cek a mmi, sjehheḏ ixef nnec ḏi arḍa
nni iǧan ḏi Ƹisa Lmasiḥ. 2Ṯimesȓayin nni iy

ṯesȓiḏ zzayi zzaṯ i waṭṭas n ȓechuḏ, ejj-iṯent am yijjen
n lʼamana ak iryazen ataf ḏaysen ttiqeṯ, ƹaweḏ
iryazen nni zemmaren aḏ sȓemḏen iwḏan nneɣni.
3 Iȓi akiḏi ḏeg uƹeddeb am uƹeskari aṣebḥan
n Ƹisa Lmasiḥ. 4War ḏinni bu can uƹeskari ig
itemxumburen ḏi ddur nnes ḏi ṯmesȓayin n ddunect-
a ȓaḥeqqac irezzu aḏ yarḍa x wenni iy ṯ yarrin ḏ
aƹeskari. 5Amenni ƹaweḏ wenni itemƹanaḏen ḏi
lmelƹab, meȓa war itemƹanaḏ ca ƹlaḥsab lqanun
war irebbeḥ ca ljaʼiza. 6Afeǧaḥ ig itamaren ḏi
ȓxeḏmeṯ labud aḏ iysi ȓḥaqq nnes netta ḏ amezwaru
zi ṯfeǧaḥṯ nni. 7Fekkar ḏi min ḏac qqareɣ, aqa ḏ Siḏi
Arebbi netta iy c ɣa isefhamen ḏi marra ṯimesȓayin-
a.
8Fekkar ḏi Ƹisa Lmasiḥ wenni iy d isekkar Arebbi

zi ȓmewṯ, netta lʼaṣel nnes zi Dawd. Ḏ manaya
ig iǧan ḏi Lʼinjil iy tbeccareɣ nec. 9X Lʼinjil-a iy
twaƹeddabeɣ nec qennen-ayi s snaseȓ am yijjen
n lmujrim. Walakin awaȓen n Arebbi lla, war
zemmaren aṯen qennen s snaseȓ. 10X manaya
nec ṣebbareɣ x marra ṯimesȓayin ƹlaḥsab yinni
itwaxḍaren ḥima uȓa ḏ yina aḏ nejjmen s ufus n Ƹisa
Lmasiḥ, akiḏes ijjen lƹaḍama iy war ifennin ca.
11Aqa ijjen wawaȓ ḏayes ttiqeṯ:
Meȓa nemmuṯ akiḏes,

uca a neddar akiḏes.
12Meȓa neṣbar,

uca a neḥkem akiḏes.
Meȓa nenkar-iṯ,

uca ƹaweḏ netta aḏaneɣ inkar.
13Meȓa nesmeḥ neccin ḏi lʼamana nneɣ,

maci aḏ ismeḥ netta ḏi lʼamana nnes,
minzi war izemmar aḏ inkar ixef nnes.

Axeddam nni iǧan nican n Siḏi Arebbi
14Sfekkar ȓmuminin x ṯmesȓayin-a. Ƹȓem-asen

zzaṯ i Arebbi bac war tmenɣin ca x wawaȓen.
Amenɣi nni war ḏayes walu, ɣir aḏ isufeɣ zeg ubriḏ
yinni itsȓan. 15Egg lmejhud nnec bac aḏ tseḥḍareḏ
ixef nnec ɣar Arebbi am yijjen ɣares iǧan meqbul,
iƹni am yijjen n uxeddam war ɣares minxef iy ɣa
iseḏḥa itfessar nican awaȓ n lḥaqiqa.
16Fa awggwej zeg wawaȓen nni ixwan n yiwḏan

n ddunect-a minzi awaȓen nsen aḏ arnin ɣir ḏi
ȓeqfaȓeṯ nsen x Arebbi. 17Awaȓ nsen aḏ iɣezz ḏeg
uysum am ȓehrac n ssaraṭan, zzaysen Ḥimmit ḏ
Filitus. 18Niṯni ffɣen abriḏ n lḥaqiqa qqaren qa ṣafi
Yum Lqiyama iwqeƹ, tḍeyyaƹen lʼiman n ȓebƹaḍ
n yiwḏan. 19Walakin dsas ijehḏen n Arebbi war
itenhezzi ca, xas iy neqcent ṯira-ya qqarent qa Siḏi
Arebbi qa issen iwḏan iǧan nnes. Qqarent ƹaweḏ
qa marra yinni icehhḏen s yisem n Siḏiṯneɣ itxeṣṣa
u labud aḏ beƹƹḏen x ccerr.
20Cuf, ijjen n ṯeddarṯ ṯaṣebḥant war ḏayes ca ɣir

ȓeqcuƹ n ddheb niɣ ḏ nnuqarṯ waha; Lla, ḏayes uȓa
ḏ ȓeqcuƹ n ukeccuḍ ḏ ucaȓ. Ȓebƹaḍiṯ twasteƹmalen
i min iǧan ḏ ccan, ȓebƹaḍiṯ twasteƹmalen i min
iǧan ƹadi waha. 21Wenni isiṣfan ixef nnes zi marra

ṯimesȓayin nni ṯiƹeffanin ataf aḏ yiȓi am ȓeqcuƹ nni
iy twasteƹmalen i min iǧan ḏ ccan, netta aḏ yiȓi iṣfa
aḏ yiȓi ineffeƹ i Bab nnes, aḏ yiȓi iwjeḏ i kuȓ ȓxeḏmeṯ
ṯaṣebḥant.
22Fa arweȓ zi ccahawaṯ nni ṯiƹeffanin n ṯemẓi,

ḏeffar ṣṣulḥ ḏ lʼiman ḏ ȓemḥibbeṯ ḏ ȓehna ak yinni
iy d iȓaɣan x Siḏiṯneɣ s yijjen n wuȓ iṣfa. 23Awggwej
zeg umnaqar nni iy ḏi iǧa ɣir ṯubuhȓiya ḏ ȓeqfaȓeṯ
waha minzi ṯessneḏ belli itarew ɣir amenɣi u ṣafi.
24Fa axeddam n Siḏiṯneɣ labud war itmenɣi ca

s wawaȓ aṭṭas; Itxeṣṣa-as aḏ yiȓi ḍrif ak marra
iwḏan, ataf issen aḏ iseȓmeḏ, ataf ɣares ttasiƹ n
ȓxaḍar. 25Aḏ iṣeḥḥaḥ s ṣbar i yinni iy ḏas itƹerraḍen
ḥima meȓa ixes Arebbi, aṯen ijj aḏ tuben aḏ ssnen
lḥaqiqa. 26Uca aḏ d arren ȓbaȓ nsen aḏ rewȓen zi
ṯexcebṯ n Ibȓis wenni iy ṯen iḥebbsen ḥima aḏ ggen
ȓxaḍar nnes.

3 1Fa labud itxeṣṣa aḏ tfehmeḏ belli ussan
ineggura aḏ iȓin qeṣḥen. 2Qa iwḏan aḏ

texsen ixef nsen, aḏ texsen tmenyaṯ, aḏaysen
yiȓi ttakebbur, aḏ semɣaren ixef nsen, aḏ ssiwȓen
awaȓ war iḥȓin x Arebbi. War tṭiƹin ca lwalidin
nsen, war tcekkaren ḥadd, war tiȓin ca ṣfan, 3war
ḏaysen tiȓi ȓemḥibbeṯ, war semmḥen ca i yiwḏan,
aḏ qqaren ȓbaṭeȓ, war ḥekkmen ca x yixef nsen,
aḏ menɣen am ȓuḥuc, war tḥibbin ca min iǧan
ḏ aṣebḥan, 4 aḏ zzenzen ayṯmaṯsen, aḏ ggen
ṯimesȓayin bȓa ȓaƹqeȓ, aḏ uffen s nfaxeṯ, aḏ ḥibben
ccehweṯ nsen war tḥibbin ca Arebbi, 5aḏ ggen ixef
nsen ƹebbḏen Arebbi walakin nekkaren jjehḏ nnes.
Iwḏan-a, awggwej xasen.



3.6–16 6
6 Iryazen-a ḏ yina iy d isnuquben ṯuḏrin am

ibbuƹen taḏfen bac aḏ saytaren x ṯemɣarin iy ḏi
ṯeǧa niyyeṯ tƹemmarent s ȓmuƹṣiyaṯ twacemmaṯent
s waṭṭas n lʼanwaƹ n ccahawaṯ. 7Ȓebda tesȓant
ɣar ttaƹlim walakin ƹemmarṣ aḏ awḍent aḏ ssnent
lḥaqiqa. 8Mammec Yanis ḏ Yampris nni tƹarraḍen
i Musa, amenni ƹaweḏ uȓa ḏ iryazen-a tƹarraḍen i
lḥaqiqa. Ȓaƹquȓaṯ nsen ƹewwjen, lʼiman nsen ixwa.
9Walakin iryazen-a war tiwḍen camani. Qa aḏasen
ṯewqeƹ mamc ḏasen ṯewqeƹ i Yanis ḏ Yampris nni,
ṯubuhȓiya n iryazen-a aḏ d tmeḍhar i marra iwḏan.

Lmiṯal nni iticc arrasul Bulus i Timuṯawus
10Walakin cek ṯessneḏ mliḥ ttaƹlim inu ḏ ubriḏ n

ṯuḏarṯ inu ḏ lɣaraḍ inu ḏ lʼiman inu ḏ ttasiƹ n ȓxaḍar
inu ḏ ȓemḥibbeṯ inu ḏ ṣbar inu 11 ḏ uƹeddeb inu ḏ
tamara inu. Ṯessneḏ min ḏayi iweqƹen ḏi ṯendint n
Wanṭakya ḏ Ikunya ḏ Listra ḏ min twaƹeddbeɣ ḏeg
imucan nni. Innama isefȓeṯ-ayi-d Siḏiṯneɣ zi marra
manayenni. 12Ḏ ṣṣaḥ, marra wenni iy irezzun aḏ
iƹic s lʼiman iǧan ḏi Ƹisa Lmasiḥ qa aḏ itwaƹeddeb.
13Amma iryazen iƹeffanen ḏ iryazen icemmaṯen
niṯni aḏ arnin ḏi ṯuƹuffna waha, niṯni aḏ cemmṯen
aḏ twacemmṯen.
14Cek lla, arni ḏi min ḏac sȓemḏen ḏ min c

iseqnaƹen minzi ṯessneḏ yinni iy ḏac isȓemḏen
manayenni. 15Aqa zi ṯemẓi nnec ṯessneḏ ƹaweḏ
Ṯira iǧan Muqeddsin zemmarent ac d arrent ḏ miɣis
ƹlaḥsab mamc iy ɣa ṯnejmeḏ s lʼiman nni iy iǧan ḏi
Ƹisa Lmasiḥ. 16Aqa marra Ṯira Muqeddsin usint-id
zi Arruḥ n Arebbi neffƹent ḥima azzaysent nseȓmeḏ

azzaysent nenha azzaysent nṣeḥḥeḥ azzaysent
nrebba ƹlaḥsab ṣṣulḥ. 17Ḥima aryaz n Arebbi
aḏ yiȓi iwjeḏ aḏ yaf iḏebbar-as s qaƹ ṯimesȓayin
ƹlaḥsab kuȓ ȓxeḏmeṯ ḏ ṯaṣebḥant.

Arrasul Bulus itweṣṣa Timuṯawus ḏi ȓxeḏmeṯ

4 1Acek weṣṣiɣ zzaṯ i Arebbi ḏ Ƹisa Lmasiḥ wenni
iy ɣa iḥekmen x yinni iddaren ḏ yinni immuṯen,

acek weṣṣiɣ ƹaweḏ ḏi ȓmulk nnes ḏ nhar nni iy
ḏi d ɣa imeḍhar: 2Beccar awaȓ n Arebbi, sewjeḏ
ixef nnec aḏ tbeccareḏ ḏi ȓweqṯ nni iy trajiḏ niɣ ḏi
ȓweqṯ nni war trijiḏ ca. Ȓmuminin nha-ṯen, ƹȓem-
asen, cejjeƹ-iṯen s marra ttasiƹ n ȓxaḍar ḏ useȓmaḏ.
3Aqa aḏ d tas ȓweqṯ nni niṯni war tṣenniṭen ca
ɣar ttaƹlim nican; aɣarsen d smunen ijjen n lƹadad
n imseȓmaḏen ssawaȓen ɣir min ḏasen iƹejben i
imejjan nsen waha. 4Yina aḏ sbeƹƹḏen imejjan
nsen zi lḥaqiqa aṯen awin aḏ sȓen i ṯḥuja waha.
5Cek arr-d ȓbaȓ nnec ḏi marra ṯimesȓayin, ṣbar i
tamara, egg ȓxeḏmeṯ am wenni itbeccaren, egg
lwajib n ȓxeḏmeṯ nnec.
6Cuf, nec tferraɣen-ayi-d am yijjen n ṣṣeḏqeṯ

n iḏammen x dbiḥeṯ itwaqeddamen, aqa ṯuweḍ-d
ȓweqṯ n ufuɣ inu zi ddunect-a. 7Amenɣi-ya aṣebḥan
menɣeɣ-ṯ, ṯazzȓa-ya kemmȓeɣ-t, lʼiman ḥḍiɣ-ṯ. 8Ssa
aȓ ṯsawent itraja-ayi ijjen n ttaj n ṣṣulḥ ag Arebbi
wenni iy ḏayi ɣa yuc Siḏiṯneɣ iy iǧan ḏ lqaḍi nican;
Aḏayi-ṯ yuc ḏi Nhar nni n Lḥisab. Maci aḏayi-ṯ yuc i
nec waha; Lla, aṯ yuc i marra yinni itexsen Nhar nni
iy ḏi d ɣa imeḍhar.

Awaȓen ineggura n arrasul Bulus i Timuṯawus
9Egg lmejhud nnec bac aɣari d taseḏ ḏeɣya.

10Minzi Dimas ismeḥ ḏayi ṯuwi-ṯ ȓemḥibbeṯ n
ddunect-a iruḥ ɣar ṯendint n Salunik. Iruḥ Kriskus
ɣar lʼiqlim n Galaṭya, iruḥ Titus ɣar jjiha n Dalmasya.
11 Iqqim akiḏi ɣir Luqa waha. Awi-d akiḏec Marqus
minzi ineffeƹ-ayi ḏi ȓxeḏmeṯ inu. 12Ssekkeɣ Tuciq
ɣar ṯendint n Ufasus. 13Xmi d ɣa ṯaseḏ, awi-d
akiḏec azeǧab inu wenni iy jjiɣ ak Karpus ḏi ṯendint
n Tarwas uȓa ḏ lkutub inu xaṣṣatan yinni iǧan n
iȓemawen.
14 Iskander wenni itṣennaƹen nneḥḥas iḍarr-ayi

aṭṭas, aṯ ixeǧes Arebbi x ȓexḏayem nnes. 15Uȓa ḏ
cek ḥḍa ixef nnec zzayes minzi netta itƹarraḍ aṭṭas
i min netbeccar.
16Wami ḏafƹeɣ x yixef inu ṯwaȓa ṯamezwarut ḏi

lmaḥkama marra semḥen ḏayi uȓa ḏ ijjen ma ibedd
akiḏi. War xasen t iḥisib ca Siḏi Arebbi. 17ḎSiḏiṯneɣ
iy kiḏi ibedden ɣar uɣezḏis inu yuca-ayi jjehḏ ḥima
zzayi nec aḏ itwabeccar Lʼinjil ikmaȓ aṯ sȓen marra
yinni war iǧin ca zi Ayṯ-Israʼil, ssenni nec feȓṯeɣ
zeg uqemmum n ssbaƹ.a 18Aḏayi isefȓeṯ Siḏiṯneɣ zi
mkuȓ ṯamesȓayṯ ḏ ṯaƹeffant aḏayi isenjem ɣar ȓmulk
nnes iǧan ḏeg ujenna. Aɣares ṯiȓi lƹaḍama i ȓebda
n ȓebdaṯ. Amin.
19Siweḍ-as sȓam i Priskila ḏ Wakilas ḏ ṯedḏarṯ

n Wanisfur. 20 Iqqim Arisṭus ḏi ṯendint n Kurinṯ,
Trifumu jjiɣ-ṯ nec ḏi ṯendint n Militus ihȓec. 21Egg
lmejhud nnec bac aḏ d taseḏ qbeȓ i ȓmecta-ya.

a4.17 Ssbaƹ netta ḏ ayraḏ, s ṯeƹrabṯ al-asad.

Isawaḍ-ac-d sȓam Yubulus uȓa ḏ Buden ḏ Linus ḏ
učmaṯneɣ Kludya ḏ marra ayṯmaṯneɣ.
22Aḏ yiȓi Siḏiṯneɣ ak buḥbeȓ nnec. Aḏ yiȓi arḍa

akiḏwem marra.

